
        
            
                
            
        

    
	БООВ

	“Эвлэлийн Төв Хорооны хэвлэл” Улаанбаатар хотноо 1946 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	КОЛОБОК

	Орчуулсан Ц. Дамдинсүрэн

	 


БООВ 

	(Орос ардын үлгэр)

	 

	Өвгөн эмгэн хоёр байжээ. 

	Өвгөн нь эмгэндээ 

	Боов хийгээдэх гэжээ. 

	 

	Эмгэн нь: 

	— Юугаар хийх юм бэ? 

	Гурил байхгүй гэжээ 

	— Ай эмгэн минь 

	Авдрын ёроолыг малтвал 

	Атга гурил гарна. 

	Савын ёроолыг шавхвал 

	Шанага гурил олдоно гэжээ. 

	 

	Эмгэн авдрын ёроолыг малтаж 

	Атга гурилыг олж 

	Савын ёроолыг шавхаж 

	Шанага гурилыг олж. 

	 

	Түүгээрээ бөөрөнхий боов хийгээд 

	Түүнийг хөргөх гээд цонхон дээр тавив. 

	Гэрэлтэй цонхон дээр 

	Хэвтэж байсаар тэр боов 

	Гэнэт бөмбөрөн унаж 

	Цонхноос ханзан дээр 

	Ханзнаас шалан дээр 

	Шалнаас үүд рүү бөмбөрч 

	Босго дээгүүр харайгаад 

	Пинд орж пингээс саравчинд орж 

	Саравчнаас хашаанд орж 

	Хашаанаас хаалгаар гараад 

	Замаар бөмбөрч явлаа. 

	 

	Эмгэн гараад хэлэв: 

	— Боовыг дөнгөж хийгээд 

	Бодлогыг хийж амжаагүй байхад 

	Боов хүү минь 

	Бөмбөрөөд явчихлаа. 

	 

	Өвгөн гүйж гараад хэлсэн нь:  

	— Хавтгай боов хийсэн бол 

	Хаанаас бөмбөрөх вэ? 

	Хайран боов хүүгээ 

	Харсаар байгаад алдав. 

	 

	Эмгэн: 

	— Бодлогогүй тэр минь 

	Бондгонож өнхөрч явсаар 

	Хэн хүний зол болуузай. 

	Хэрээ нохойн идэш болуузай. 

	 

	Өвгөн: 

	— Боов хүүдээ чи 

	Бодлого өгч 

	Болгоомж оруулж өгөөгүй юм уу? 

	Ай зөнөг эмгэн, 

	Юу болдог бол доо? 

	 

	Бөөрөнхий боовыг замаар 

	Бөмбөрч явтал 

	Нэг туулай дайралдаад хэлэв: 

	— Бөжин туулай над 

	Бөөрөнхий боов дайралдав. 

	Азтай туулай би чинь 

	Амттай боовыг иднэ гэхэд 

	 

	Боов хэлэв: 

	— Босоо чихтэй туулай чи 

	Боов идэж чадахгүй. 

	Чамд нэг дуу дуулж өгье гээд дуулсан нь 

	 

	— Амттай сайхан боов сан 

	Аятай сайхан боов сан 

	Авдрын ёроолоос авсан 

	Атга гурилаар хийсэн 

	Савын ёроолоос авсан 

	Шанага гурилаар хийсэн 

	Өрөмтэй сүүгээр зуурсан 

	Өтгөн тосонд чанасан 

	Бөмбөрүүлж элдэж хийсэн 

	Бөөрөнхий боов би сэн. 

	Гэрэлтэй цонхонд тавьсан 

	Гэнэт бөмбөрөн унасан 

	Өвгөн эмгэн хоёроос 

	Өөрийн чадлаар зугтаасан. 

	Бөжин туулай чамаас 

	Бөмбөрөн зугтааж чадна гээд 

	Бөөрөнхий боовыг бөмбөрөн явчихад 

	Бөжин туулай дөнгөж 

	Барааг нь хараад хоцорлоо. 

	 

	Бөөрөнхий боовыг 

	Бөмбөрч явахад нэг чоно дайралдав; 

	 

	— Азтай чоно над 

	Аятай хоол дайралдав. 

	Амттай боов чамайг 

	Ах чинь би иднэ. 

	 

	— Хөх чоно чи, 

	Хөөрхий намайг битгий ид. 

	Би чамд дуу дуулж өгье? гээд: 

	 

	— Амттай сайхан боов сан 

	Аятай сайхан боов сан 

	Авдрын ёроолоос авсан 

	Атга гурилаар хийсэн 

	Савын ёроолоос авсан 

	Шанага гурилаар хийсэн 

	Өрөмтэй сүүгээр зуурсан 

	Өтгөн тосонд чанасан 

	Бөмбөрүүлж элдэж хийсэн 

	Бөөрөнхий боов би сэн. 

	Гэрэлтэй цонхонд тавьсан 

	Гэнэт бөмбөрөн унасан 

	Өвгөн эмгэн хоёроос 

	Өөрийн чадлаар зугтаасан 

	Бөжин туулайг дайралдахад 

	Бөмбөрөн зугтааж чадсан 

	Өлөн чоно чамаас

	Өнхрөн зайлж чадна гээд 

	Бөөрөнхий боовыг 

	Бөмбөрөн явахад 

	Хөх чоно дөнгөж 

	Барааг нь хараад хоцров. 

	 

	Бөөрөнхий боовыг 

	Бөмбөрөн явтал 

	Бас нэг баавгай дайралдав; 

	 

	— Ойн эзэн над 

	Олдсон боов чамайг 

	Одоо би иднэ гэжээ. 

	 

	— Майга хөлтэй маахай чи 

	Намайг идэж чадахгүй. 

	Амттай сайхан боов сан 

	Аятай сайхан боов сан 

	Авдрын ёроолоос авсан 

	Атга гурилаар хийсэн 

	Савын ёроолоос авсан 

	Шанага гурилаар хийсэн 

	Өрөмтэй сүүгээр зуурсан 

	Өтгөн тосонд чанасан 

	Бөмбөрүүлж элдэж хийсэн 

	Бөөрөнхий боов би сэн. 

	Гэрэлтэй цонхонд тавьсан 

	Гэнэт бөмбөрөн унасан 

	Өвгөн эмгэн хоёроос 

	Өөрийн чадлаар зугтаасан 

	Бөжин туулайг дайралдахад 

	Бөмбөрөн зугтааж чадсан 

	Өлөн чоныг уулзахад 

	Өнхрөн зайлж чадсан 

	Майга маахай чамаас 

	Магад зайлж чадна гээд 

	Бөөрөнхий боовыг 

	Бөмбөрөн одоход 

	Баавгай дөнгөж 

	Барааг нь хараад хоцров. 

	 

	Бөөрөнхий боовыг тэгээд 

	Бөмбөрч явахад 

	Нэг үнэг дайралдав: 

	— Боов хүү сайн байна уу? 

	Чи яасан хөөрхөн хүү вэ? гэж 

	Үнэг хэлсэнд Боов дуулав: 

	 

	— Амттай сайхан боов сан 

	Аятай сайхан боов сан 

	Авдрын ёроолоос авсан 

	Атга гурилаар хийсэн 

	Савын ёроолоос авсан 

	Шанага гурилаар хийсэн 

	Өрөмтэй сүүгээр зуурсан 

	Өтгөн тосонд чанасан 

	Бөмбөрүүлж элдэж хийсэн 

	Бөөрөнхий боов би сэн. 

	Гэрэлтэй цонхонд тавьсан 

	Гэнэт бөмбөрөн унасан 

	Өвгөн эмгэн хоёроос 

	Өөрийн чадлаар зугтаасан 

	Бөжин туулайг дайралдахад 

	Бөмбөрөн зугтааж чадсан 

	Өлөн чоныг ирэхэд 

	Өнхрөн зугтааж чадсан 

	Майга баавгайг уулзахад 

	Магад зайлж чадсан 

	Зальт үнэг чамаас 

	Зайлж бас чадна гэв. 

	 

	Үнэг хэлжээ: 

	— Яасан сайхан дуу вэ. 

	Ганцхан миний нас хөгшрөөд 

	Чих дүлий болжээ. 

	Чи миний хамар дээр суугаад 

	Ганц удаа ч бол 

	Тэр сайхан дуугаа дуулж 

	Өгнө үү гэхэд, 

	 

	Боов үнэгний хамар дээр 

	Харайж гараад дахин дуулав: 

	— Амттай сайхан боов сан 

	Аятай сайхан боов сан 

	Авдрын ёроолоос авсан 

	Атга гурилаар хийсэн 

	Савын ёроолоос авсан 

	Шанага гурилаар хийсэн 

	Өрөмтэй сүүгээр зуурсан 

	Өтгөн тосонд чанасан 

	Бөмбөрүүлж элдэж хийсэн 

	Бөөрөнхий боов би сэн. 

	Гэрэлтэй цонхонд тавьсан 

	Гэнэт бөмбөрөн унасан 

	Өвгөн эмгэн хоёроос 

	Өөрийн чадлаар зугтаасан 

	Бөжин туулайг уулзахад 

	Бөмбөрөн зугтааж чадсан 

	Өлөн чоныг дайралдахад 

	Өнхрөн зайлж чадсан 

	Майга баавгайг ирэхэд 

	Магад зайлж чадсан 

	Зальт үнэг чамаас 

	Зайлж бас чадна гэхэд 

	 

	— Гялайлаа хүү минь. 

	Сайхан дуу дуулж өгсөн 

	Боов хүү чамд баярлалаа. 

	Чиний дууг бас дахин 

	Сонсох сон гэж санаж байна. 

	Чи миний хэлэн дээр суугаад 

	Нэг дуулаач гээд 

	Хэлээ гаргасанд 

	 

	Боов хүү бодлогогүй 

	Болгоомжгүй учраас 

	Санамсаргүй 

	Үнэгний хэлэн дээр 

	Харайн гарч суухад 

	Үнэг түүнийг хам гээд идчихжээ. 

	                        

	                           1946

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

